






Esta exposición, A orde das primeiras cousas, explora e vertebra
algunhas das series máis recentes do pintor Carlos León (Ceuta,
1948), indagando con especial interese nos xogos de relacións —
plásticas e conceptuais— que se establecen entre o radical
cuestionamento de todo ilusionismo que propón a súa pintura e a
práctica xa consolidada dunha produción tridimensional, de
franca raíz construtivista, que toma os detritos industriais como
partículas elementais da súa rigorosa arquitectura. Ordenación
musical de contrarios á que tamén fai alusión o título, A orde das
primeiras cousas, en palabras do poeta Robert Duncan.

Ángel Cerviño e Alberto González-Alegre

Sabemos en que consiste o que Nietzsche chama

transmutación, transvaloración: non nun cambio de valores,

senón nun cambio no elemento do que deriva o valor dos

valores. A apreciación en lugar da depreciación, a afirmación

como vontade de poder.

[Gilles Deleuze, Nietzsche et la filosofía]

Frecuento as ferrallerías, esas paisaxes algo inquietantes nas que
cantidades inxentes de detritos metálicos, procedentes de
industrias diversas, parecen permanecer á espera dunha especie
de xuízo final que lles veña poñer fin, dunha vez por todas, ás

súas trasfegadas existencias. Imaxino, observando os seus
efectivos, como unha parte deles podería ser entregada ao
inferno dunha fundición de altos fornos ou como outra podería
alcanzar o purgatorio ortopédico dunhas reciclaxes aínda
posibles, e pregúntome tamén como debería ser o paraíso para
aqueles aceiros cuxa existencia transcorrese entre obediencias,
virtudes e sacrificios que os fixesen merecedores dun alto destino
final, alá nos ceos.

Regreso, unha e outra vez, e escalo con pracer esas montañas.
Gústanme, revestidas desa especie de luz postiza resultante do
ciclo de sucesivos lavados e sucesivas oxidacións aos que o
tempo e os meteoros foron someténdoas... Gozo contemplando
os depósitos de ferruxe, a dura beleza e a peregrina situación de
cada fragmento alí tirado. Experimento, tamén, unha certa
melancolía en presenza duns obxectos que, tras deixar de
cumprir a función para a que foron creados, tiveron que afrontar
todo o repertorio de violencias e traumatismos que un metal é
capaz de coñecer: cortes, torsións, crocaduras, esmagamentos,
esgazaduras, estiróns, pregaduras, rozaduras, arrastres,
inclemencias, dilatacións… e non se me oculta que acaso me
encontre proxectando sobre todo iso algún que outro referente
identificable respecto da miña propia existencia.

Os refugallos industriais chegan ao estudio portando a súa
historia e cargados de pegadas que falan do seu pasado e das
súas relacións coa realidade. A lectura das súas formas e a

exploración das súas feridas converten o artista que os utiliza
nunha especie de forense, de pequeno historiador e, sobre todo,
de aprendiz de economista, pois foi a dinámica da economía a
que determinou a sucesión de avatares, de toda índole, que foron
escribindo as súas dolorosas biografías e imprimindo nelas as
mencionadas pegadas.

A ferralla é unha escritura, a parte lexible dunha linguaxe
complexa. Diríase que a función do artista que se serve dela para
construír as súas obras é, en primeiro lugar, a de inscribir esa
linguaxe no discurso xeral das ideas, a de fundila no máis
específico da reflexión estética e situala no territorio da produción
artística circundante.

“A eternidade está namorada das obras do tempo”, oímoslle dicir
a William Blake, e escoitamos a continuación a Nietzsche
engadindo en El nacimiento de la tragedia: “Aquí, neste perigo
supremo da vontade, aproxímase a el a arte, coma un mago que
salva e que cura: el é capaz de retorcer eses pensamentos de
náusea sobre o espantoso ou absurdo da existencia converténdoos
en representacións coas que se pode vivir: esas representacións
son o sublime”.

Ao pasear entre os montóns de ferralla levando en mente o que
algúns artistas lograron facer con ela, o eco destas palabras
énchese de significado, pois é nese tránsito da náusea ao sublime,
nese paso que Georges Bataille chamaba “arte de converter a
angustia en delicia”, onde un atopa a razón de ser do seu traballo:
na afirmación dionisíaca, que constitúe o obxectivo maior da súa

dedicación, na liña de forza hedonista, na busca do hápax
transformador. A Zaratustra gustáballe mirar de noite “o rostro das
cousas durmidas”. Os silenciosos e inmóbiles ferros que un tanto
mira e tanto ama parecen tamén durmir... e teñen rostro. A súa
xeometría interna, a orde cifrada que aínda os habita e os fai
merecedores da nosa atención parece conter, en palabras de
Michel Onfray, “unha álxebra dos praceres que se deixa instruír
polas partes malditas”.

É un reflexo pouco menos que inevitable que calquera artista
sumido na contemplación dos materiais anteriormente descritos
os analice en relación coa obra de cantos artistas ou movementos
artísticos lle é dado coñecer. Verá así que hai ferralla de carácter
expresionista, ou de estética minimal, ou de orientación claramente
pop, ou dun patente realismo social... e iso permitiralle escoller e
extraer, de entre tanto pecio sedimentado, aqueles elementos que
mellor conveñan aos obxectivos formais e conceptuais que
acaparan nese momento a súa atención e que mellor poidan servir
para alimentar a súa inspiración.

Fragmento do texto de Carlos León incluído no catálogo da exposición
A orde das primeiras cousas (CGAC, Santiago de Compostela,

31 de outubro de 2014 - 1 de marzo de 2015).



CGAC
DEPARTAMENTO DE PRENSA E COMUNICACIÓN
Rúa Ramón del Valle Inclán 2
15703 Santiago de Compostela
Tel.: 981 546 632 / Fax: 981 546 625
cgac.prensa@xunta.es
www.cgac.org

CCEENNTTRROO  GGAALLEEGGOO  DDEE  AARRTTEE  CCOONNTTEEMMPPOORRÁÁNNEEAA
SSaannttiiaaggoo  ddee  CCoommppoosstteellaa

CCoommiissaarriiooss::  ÁÁnnggeell  CCeerrvviiññoo,,  AAllbbeerrttoo  GGoonnzzáálleezz--AAlleeggrree

IInnaauugguurraacciióónn::  3311  ddee  oouuttuubbrroo  ááss  2200::0000  hh
DDoo  3311  ddee  oouuttuubbrroo  ddee  22001144  aaoo  11  ddee  mmaarrzzoo  ddee  22001155
HHaallll,,  PPllaannttaa  bbaaiixxaa,,  DDoobbrree  EEssppaazzoo

Pode empregar este enlace para descargar o dossier en pdf 
e as imaxes en alta resolución:
http://xurl.es/carlosleon

Co apoio de:

Carlos 
León
A orde  das primeiras cousas




